
  Qafqazda qədim cəmiyyətlərin yaranması, onların ictimai təbiəti, quldarlığın səviyyəsi məsələləri bizim günlərə qədər ciddi mübahisə obyekti olsa da, əksər qafqazşünaslar III-IV əsrlərdə Cənubi Qafqazda yeni ictimai quruluşun, feodal münasibətlərinin yaranması faktını qəbul edirlər. Doğrudur, gürcü tədqiqatçıları uzun müddət Gürcüstanda icma quruluşu qaydalarının VII-VIII əsrlərə qədər davam etməsini bildirmişlər. Məsələn, İ.Cavaxaşvili və X.Raçveliçvili ölkələrində feodal münasibətlərinin yalnız VII-VIII əsrlərdə icma quruluşunun dağılması nəticəsində yarandığını, əhalinin iki təbəqəyə:aznaurlara və asılı adamlara bölündüyünü qeyd etmişlər. Lakin sonrakı dövrdə Gürcüstanda feodalizmin yaranması prosesinin, Cənubi Qafqazın digər bölgələrində olduğu kimi, III-IV əsrlərdə baş verməsi faktı ümumi xarakterli əsərlərdə öz əksini tapmışdır.  Şimali Qafqazda isə feodal münasibətləri bir qədər gec V-VI əsrlərdən etibarən yaranmağa başlamışdı. Bu dövrdə Şimali Qafqazın çay vadilərində, dağətəyi, meşə-çöl zonasında erkən feodal münasibətləri formalaşırdı. Müasir Çərkəz, Qaraçay, Balkar, Kabarda, çeçnistan və Dağıstan ərazilərində möhkəmləndirilmiş qala şəhərləri, müdafiə divarları ilə əhatə edilmiş yaşayış məskənləri inşa edilməsi intensiv xarakter almışdı. Tədqiqatçılar bu prosesi keçmişdə bu ərazilərdə yaşayan sarmat, massaget və qafqazdilli tayfaların, alanların tədricən oturaq həyata keçməsi ilə izah edilər.Alanlar yeni eranın ilk əsərlərində Şimali Qafqazda ciddi siyasi qüvvəyə çevrilmişdilər. Onlar digər yerli tayfalarla birlikdə IV əsrin 70-ci illərindən etibarən Şimali Qafqaza bir-birinin ardınca yürüşlər edən türk xaqanlarına qarşı mübarizə aparmış, bəzən də əksinə yeni gələn tayfalarla ittifaqa girərək onlarla birlikdə çıxış etmişdilər Erkən orta yüzilliklərdə Şimali Qafqazda mövcud olmuş türk xaqanlıqları özləri də ilkin feodal qurumları idilər. Bu türk siyasi birliklərinin başçıları Bizans və sasani dövlətləri tərəfindən Cənubi qafqaz uğrunda hərbi əməliyyatlara cəlb edilmək əvəzində böyük bəxşişlər alırdılar. Bu da öz növbəsində hərbi başçıların nüfuzunun artmasına, hakimiyyətlərinin möhkəmlənməsinə şərait yaradır, türk tayfalarında ictimai təbəqələşmənin, sinfi bərabərsizliyin dərinləşməsinə gətirib çıxarırdı. Cənubi Qafqazda  III-V əsrlərdə feodal münasibətlərinin yaranması və inkişafı əkinə yararlı torpaq fondunun əsas hissəsinin ilk öncə hökmdarın, dövlətin ixtiyarında cəmləşməsinə, sonrakı dövrdə isə feodal malikanələrinə-patronomiyalara çevrilməsinə gətirib çıxardı. Sasanilər dövlətinin təsirinin güclü olduğu Cənubi Qafqazın şərq və mərkəzi bölgələrində feodallaşma prosesi daha çox Şərq qaydası ilə gedirdi.

              Feodal cəmiyyətinin ən yuxarı təbəqəsinə vilayət və ya dairə hakimləri daxil idilər. VI-VII əsrlərə aid erməni qaynaqlarında həmin inzibati vahidlər naxararlıq adlandırılır, naxaralıqlara isə azqapet, naxapet və ya naxararın başçılıq etməsi qeyd edilirdi. Bu ifadələr ibtidai icma dövründən qalma olub, ilk vaxtlar sadəcə başçı, ağsaqqal mənasını verirdi. Bəhs olunan dövrdə isə yeni məzmun kəsb etməyə, hakim, sahibkar mənasında işlənməyə başlamışdı. Digər tərəfdən isə, naxarar adı tədricən öz yerini birbaşa hökmdar, sahibkar mənasında işlədilən işxan ifadəsinə verirdi. Torpaq üzərində xüsusi mülkiyyətin əsas formaları dastgird(dastakert)-irsən keçən torpaqlar və xostak-şərti torpaqlar idi. Erkən orta əsrlərdə feodal münasibətlərinin inkişafı gedişində tədricən dastgirdin xostaka çevrilməsi prosesi gedirdi.  İlk vaxtlar dastgird sahibləri içərisində əsas yeri şah ailəsinin üzvləri,feodallaşan icma və tayfa əyanları: azadlar, azqapetlər, naxapetlər tuturdular. Sonrakı yüzilliklərdə isə yeni formalaşan feodal əyanlar: naxararlar, işxanlar və din xadimləri əsas yer tutmağa başladılar. Onlar dövlət işlərində çalışdıqları, mühüm vəzifə sahibləri olduqları üçün böyük torpaq sahələrinə yiyələnmiş və iri feodallara çevrilmişdilər.  VI-VII əsrlərdə sasanilər dövlətində ən böyük feodallar mərzbanlar, yəni sərhədboyu vilayətlərin hakimləri və şəhriyarlar-daxili vilayətlərin və iri şəhərlərin hakimləri idilər.  Xostakın əsas sahibləri isə hərbçilər və qismən də mülki məmurlar idilər. V-VI əsrlərə aid Sasani mənbələri hezarapet –qoşun başçısı, haramanator-mülki işlərə rəhbərlik edən, sparapet –atlı qoşun başçısı kimi mühüm vəzifə sahiblərinin həm də iri feodallar olduqlarını göstərmişdir.
                 Gürcüstanda III-IV əsrlərdə torpaq üzərində feodal sahibliyi yaranmaqda idi. Daha öncədən icma başçısı mənasını verən aznaur iri torpaq sahibi mənasını verməyə başlayırdı. O dövrün mənbələrində torpaq payı verilməsi, satın alınması haqqında, feodallarla hökmdar arasında şərti torpaq mülkünün irsi mülkiyyətə çevrilməsi uğrunda mübarizə aparılması haqqında çoxlu məlumatlar vardır. Erkən orta yüzilliklərdə aznaurlar azad icma üzvlərini-mdabioları istismar edərək öz sərvətlərini artırır, həm də onlar üzərində ağalığı möhkəmləndirirdilər. V-VI əsrlərdə feodal münasibətlərinin qəti möhkəmləndiyi bir zamanda bütün regionda irsi torpaq mülkləri əhəmiyyətli yer tutmağa başlamışdı. Hətta vilayət hakimi vəzifəsi də bir qayda olaraq irsən atadan oğula keçirdi. Vilayət hakimi artıq təkcə inzibati vəzifə sahibi olmayıb, həm də tədricən iri torpaq sahibinə çevrilirdi. Bu təkamül, artıq yuxarıda qeyd edildiyi kimi, naxarar termininin mənasının dəyişməsində də özünü göstərirdi. Feodal münasibətlərinin yaranması dövründə naxarar vilayət hakimi mənasını verirdisə, sonrakı dövrdə həm də knyaz-iri torpaq sahibi anlamı daşıyırdı Feodalizmin erkən mərhələsində kəndlilərin istismarının geniş yayılmış forması dövlətin xeyrinə xaraq-torpaq vergisi toplanması idi. Sasani şahı Ərdəşir 226-cı ildə taxta çıxdıqdan sonra əhalidən hər il məhsulun onda biri qədər vergi toplanmasını əmr etmişdi. Vergi toplanmasından əldə edilən gəlir hesabına çoxsaylı qoşun toplanmasına başlandı. Feodal münasibətlərinin sonrakı inkişaf prosesində dünyəvi feodalların və dini qurumların xeyrinə də vergi və rüsumlar ödənilməsinə, müxtəlif mükəlləfiyyətlər yerinə yetirilməsinə başlanmışdı.  Keçmiş azad icma üzvləri-şinakanlar əvvəllər yalnız dövlətə vergi verdikləri halda, sonrakı yüzilliklərdə həm dövlətə, həm də icma torpaqlarının yerləşdiyi vilayətin hakimi olan feodallara məhsulun bir hissəsini vergi şəklində ödəməli idilər.  Dastakert torpaqlarında yaşayan kəndlilər-mşaklar daha ağır vəziyyətdə idilər. Onlar torpaq mülkünün sahibinə daha çox vergi və rüsumlar ödəməyə, müxtəlif mükəlləfiyyətlər icra etməyə məcbur edilirdilər. Feodalizmin sonrakı inkişafı prosesində tədricən şinakanların və mşakların cəmiyyətdə mövqeyi bir-birinə yaxınlaşırdı  Erkən orta əsrlərdə, Sasani mənbələrinə görə, köçəri maldarlıq təsərrüfatı ilə məşğul olan əhali kürd adlanırdı. Yəni bu zaman kürd ifadəsi etnik anlam daşımır, sadəcə oturaq əkinçi əhalidən fərqli köçəri həyat sürən insanlar mənasında işlədilirdi. Maraqlıdır ki,orta əsrlərə aid ərəb qanyaqları 643-cü ildə Ərdəbildə ərəb sərkərdəsi ilə Azərbaycan mərzbanı arasında bağlanmış sülh müqaviləsində belə bir şərtin olmasını da qeyd edilər: ərəblər Azərbaycan əhalisini Balasaqan, sabalan və Satruzan kürdlərindən qorumalı idilər. Elə oradaca kürd adı altında köçərilərin nəzərdə tutulduğu göstərilmişdir. Eyni zamanda bütün Cənubi Qafqazda erkən orta əsrlərdə həm kənd təsərrüfatında, həm də sənətkarlıqda qul əməyindən istifadə uzun müddət davam etmişdir.
                Erməni dövlətində də feodal münasibətlərinin yarandığı ilk dövrlərdə yararlı torpağın çox hissəsi hökmdarın-dövlətin ixtiyarında cəmləşdiyi halda, sonrakı yüzillikdə dövlət torpaqlarının sürətlə azalması baş vermişdi. Erkən orta əsrlərə aid erməni qaynaqları Ermənistanda bu prosesin necə baş verməsini ardıcıl izləməyə imkan verir. Bu ölkədə tədricən iri feodallar dövlətin idarə olunması funksiyasını nəsildən-nəslə ötürməyə başlamışdılar.  Ermənistanda 10 ən böyük naxarar ailəsi dövlətdə əsas vəzifələri tuturdu. Məsələn, IV əsrdən başlayaraq mamikonyanlar hərbi qüvvələrin komandanı, Aşotunilər xəzinədar-maliyyə işinin başçısı idilər. Bu feodallar dövlətdə ən mühüm vəzifələri tutur və irsən öz varislərinə öz varislərinə ötürürdülər. Qalan naxarar ailələri nisbətən kiçik feodal hesab edilirdilər. Lakin onlar da irsi torpaq sahibi olmağa can atırdılar və iri feodalların hakimiyyət uğrunda mübarizəsində iştirak edirdilər. İri naxararların öz aralarında hakimiyyət uğrunda gərgin mübarizə aparmaları bütövlükdə erməni dövlətinin zəifləməsinə gətirib çıxardı. Naxararların bir qrupunun xaricdən dəstək üçün sasani dövlətinə, digərinin Romaya müraciət etmələri tez-tez baş verirdi və bunlar da erməni dövlətinə xarici müdaxilənin həyata keçirilməsi üçün əsas verilməsinə səbəb olurdu. Erməni qaynaqlarına görə, IV əsrin 60-cı illərində naxararlar o qədər güclənmişdilər ki, onların hər biri öz mülklərində irsi hakimə çevrilmişdi və müstəqil knyaza bənzəyirdi. Ermənistan hökmdarı isə öz təsirini böyük ölçüdə itirdiyi üçün, iri feodal təsiri bağışlayırdı. Erməni torpaqlarına Sasani şahı II Şapur 364-368-ci illərdə yürüş edəndə naxaraların bir qrupu İran ordusuna qoşulmuşdu. Bu yürüş zamanı erməni vilayətindəki şəhərlərin çoxu, o cümlədən Artaşat, Valarşapat, Ervandaşat, Van qarət edildi. Sasani yürüşü bütün ölkədə dağıntılara, xüsusən də şəhər həyatının tənəzzülünə, sənətkarlığın və ticarətin zəifləməsinə səbəb oldu. Bu da, öz növbəsində, ayrı-ayrı naxaralıqların əlahiddə təsərrüfat vahidlərinə çevrilməsinə gətirib çıxardı. Erməni hökmdarı pap 371-ci ildə Dzirav adlı yerdə baş verən döyüşdə Roma dövlətinin köməyi ilə Sasani qoşununu məğlub etdi. Pap bu qələbəsindən sonra mərkəzi hakimiyyəti möhkəmləndirmək üçün qəti addımlar atdı. O, naxararların mərkəzdənqaçma cəhdlərinin qarşısını almağa, kilsənin qedrətini zəiflətməyə çalışırdı. Erməni hökmdarı ilk növbədə naxararları müdafiə edən kilsənin qüdrətinə zərbə vurdu. Dikbaşlıq edən katolikosu qovub kilsəni özünə tabe etdi, kilsə üçün toplanan onda bir vergisini ləğv etdi. Kilsə torpaqlarının bir qismini müsadirə edib öz tərəfdarlarına –azatlara payladı. Lakin 374-cü ildə o, sui-qəsd nəticəsində öldürüldü. Taxta əmisi oğlu Varaz çıxarıldı. O, naxararlarla münasibətləri kəskinləşdirməmək mövqeyi tutdu. Bu isə naxararlar arasında daxili çəkişmələrin yenidən güclənməsinə səbəb oldu. 387-ci ildə erməni dövlətinin daxili çəkişmələr nəticəsində zəifləməsindən yararlanan sasani və Roma onu öz aralarında bölüşdürdü. Ermənistanın bu iki imperiya arasında bölüşdürülməsi tezliklə daxili idarəçiliyin də ləğvinə gətirib çıxardı. Romaya keçmiş qərb vilayətlərinin daxili müstəqilliyi 391-ci ildə, Sasani vödlətinə keçmiş şərq vilayətlərində isə daxili müstəqillik 428-ci ildə ləğv edildi və həmin bölgə Sasani mərzbanlığına çevrildi. Ona görə də, müasir erməni tarixşünaslığında erkən orta yüzilliklərdə mövcud olmuş erməni dövlətinin varlığına son qoyulmasını İran-Roma təcavüzünün nəticəsi kimi izah etmək cəhdi tamamilə doğru deyildir. Qeyd olunan dövrdə məhz erməni naxararlarının mərkəzdənqaçma meyllərinin güclənməsi, son nəticədə mərkəzi hakimiyyətin zəifləməsinə və erməni dövləötçiliyinin məhvinə əsas səbəb olmuşdur.  Şimali Qafqaza hun tayfalarının yürüşləri haqqında ilk məlumatlar yeni eranın I-II əsrlərinə aiddir. Ptolomey yazmışdır ki, roksalanlara basterlərin arasında Qara dəniz sahilinə yaxın bölgədə xun(hun)tayfaları yaşayır. V əsr erməni meəllifi Pavstos Buzand hunların IV əsrin 30-cu illərində II Xosrovun ölkəsinə hücum etməsi haqqında yazmışdır. Bu yürüş zamanı Maskut  şahlığının qoşunu da fəallıq göstərmişdi.  Maskut(Maskat)şahlığı yeni eranın ilk əsrlərində Xəzər sahili bölgədə mövcud idi. IV əsrdə onun mərkəzi indiki Dağıstan ərazisindəki Belici şəhərinin yerində olmuşdur. Arxeoloqlar orada Maskut dövlətinin paytaxt şəhərinin qalıqlarını aşkar etmişlər. Cənubi Dağıstanı və Albaniyanın şimal-şərq bölgəsini əhatə edən bu dövlətin hərbi qüvvələri IV əsrin 30-cu və 60-cı illərində qafqazın cənub-qərbinə doğru dağıdıcı yürüşlər etmişdilər. Maskutların sonuncu yürüşünün qarşısını Sasani şahı II Şapur çətinliklə almışdı. Bu faktlar yeni eranın ilk əsrlərindən türk tayfalarının Şimali Qafqazda fəallığının göstəricisidir. Bununla belə, türklərin regionda başlıca etnik kütləyə və hegemon siyasi qüvvəyə çevrilməsi hunların Şimali Qafqaza və Avropaya doğru kütləvi yürüşünün başlandığı IV əsrin 70-ci illərinə aiddir. Həmin vaxt hunlar İdil(Volqa) çayını keçərək Şimali Qafqazın düzənlik hissəsində alanlarla qarşılaşdılar. Qısa müddət ərzində onların müqavimətini qırıb özlərinə tabe etdilər. 371-ci ildə bunların bir hissəsi Donu keçib qərbə doğru, digər hissəsi isə qafqazın içərilərinə hərəkət etdilər. Terek və Kuban çayları boyu ərazilər, Taman yarımadası sakinləri tabe edildi. Bu zaman hunların bir hissəsi Cənubi Qafqaza həerəkət etdilər, Kiçik Asiyanın içərilərinə qədər irəlilədilər. Daha sonra isə yenidən Şimali Qafqaza qayıtdılar, buradakı qüvvələrlə birləşərək Krıma və Şimali Qara dəniz sahillərinə hərəkət etdilər.
    Hunların əsas qüvvələri birləşdikdən sonra həmin bölgədə məskunlaşmış qədim alman tayfaları-qotları məğlub etdilər. Hunların ardınca qara dənizin şimalına və Bizans mülklərinə bulqar(bolqar)tayfaları yürüş etdilər. Mənbələr həmçinin IV əsrin sonunda hun, bulqar və digər türk tayfalarının Qafqaz keçidlərindən cənuba doğru yeni yürüşə başlamaları, Suriya hüdudlarına qədər geniş ərazini qarət etmələri və çoxlu qənimətlərlə Dərbənd keçidindən şimala çəkilmələri haqqında məlumatlar vardır. Hunların bu yürüşlər Şimali Qafqazın siyasi və etnik xəritəsində əsaslı dəyişikliklərə səbəb oldu. Bosfor şahlığı məhv oldu, Fanaqoriya, Kepa, Tiritaka kimi antik şəhərlər xarabazarlığa çevrildi. Daha öncədən Taman yarımadasında yaşayan meotlar Qafqaz dağlarına doğru sıxışdırıldı, yerli, qafqazşünaslıqda protoadıq adı ilə tanınan etnos ilə qonşu oldu. Alan tayfaların əsas hissəsi hunlara qoşularaq qərbə doğru getdi, bir qismi isə Terekin sol sahilinə, Kubanın yuxarı axarı boyunda dağlıq bölgədə məskunlaşdılar. Mənbələrdə alanların toplu halında daha çox Dəryal keçidinin şimal yamacları və Kluxor aşırımı boyunda yerləşmələri qeyd olunmuşdur. Xəzər sahili bölgədə, müasir Mahaçqaladan cənubda isə hunların bir hissəsi məskunlaşdılar. Bu ərazinin o dövr qaynaqlarında”Hun ölkəsi”, Dərbənd keçidi

nin”Hun darvazas”adlanması bununla bağlıdır. Mənbələrdə həmçinin, bu dövrdə hunların Cənubi Qafqaza çoxsaylı yürüşləri haqqında məlumatlar qalmışdır. Hun ölkəsindən cənubda isə maskut tayfaları yaşamını davam etdirməkdə idi.  Hun və digər türk tayfalarının Albaniya, erməni və gürcü torpaqlarına yürüşləri sasani və Bizans dövlətlərinin də mənafeyinə ciddi təhlükə törədirdi. Bu yürüşlərin qarşısını almaq üçün hər iki dövlətin səylərini birləşdirərək müdafiə divarları və qalalar inşa etmələri bununla bağlı idi. Atillanın ölümündən sonra, V əsrin ortalarında bunların bir hissəsi-ağ hunlar Mərkəzi Asiyaya qayıtdı. Digər qismi isə qara dənizin şimal sahili boyunda və Şimali Qafqazda məskunlaşdı, buradakı türk etnoslarının hərbi-siyasi təsirinin güclənməsinə yardım etdi. Şimali Qafqazda Bulqar dövləti adlı güclü siyasi birliyin yaranması qeyd edilir. Suriya müəllifi Zaxariya Ritor bulqarların təsirinin həmin dövrdə Kaspi (Xə-zər)dənizinə qədər geniş ərazilərə yayıldığını göstərmişdir.Bulqarların Şimali Qafqazda yaşaması haqqında ilk məlumata 354-cü ildə qələmə alınmış yunan salnaməsində rast gəlinmişdir. Sonrakı yüzilliyə aid qaynaqlarda bulqarların Şimali Qafqazın qərb hissəsində düzənlik ərazilərdə güclü etno-siyasi birlik yaratmaları əks olunmuşdur. Bu tayfaların I minilliyin ortalarında meot gölü(Azov dənizi) ətrafında və Kufis (Kuban)çayı boyunda Böyük Bulqarıstan ölkəsində yaşaması haqqında daha sonrakı dövrdə, IX əsrdə yaşamış Bizans müəllifləri Feofan və Nikofor da məlumat vermişlər.  Bulqarların Utiqur və Kutriqur tayfaları daha güclü idilər və Bulqar dövlətinin idarə edilməsini öz əllərində saxlayırdılar. Onların 539-540-cı illərdə Dunay boyundakı Bizans mülklərinə, hətta Kiçik Asiyaya yürüş etmələri haqqında məlumatlar vardır. Bizans imperatoru bu təhlükəli qonşusunu zərərsizləşdirmək üçün bulqar tayfaları arasında nifaq törətdi. Utiqurların tayfa başçılarını qiymətli hədiyyələrlə öz tərəfinə çəkib, onları Kutriqur və digər bulqar tayfaları üzərinə qaldırdı. 552-553-cü illərdə bulqarlar arasında qanlı münaqişə baş verdi və Şimali Qafqazın siyasi tarixində onların hegemon rolu sona çatdı. Mənbələrdə bulqar tayfalarının VI əsrin 50-ci illərində avarlarla və onların müttəfiqi kimi çıxış edən alanlarla toqquşduqları və məğlubiyyətə uğradıqları qeyd edilmişdir. Yalnız avarların kütləvi şəkildə qərbə doğru yürüşündən sonra bulqarlar azad olmuşdular. Mənbələrdə həmçinin 576-cı ildə bulqarların Türk (Göytürk)xaqanlığına tabe edildiyi və bu dövlətin parçalanmasından sonra Bizansın köməyi ilə yenidən azadlığa çıxmaları bildirilir.  619-cu ildə bulqar hökmdarı tayfa əyanları ilə birlikdə Konstantinopolda xristianlığı qəbul etdi. Onun varisi Kubrat xan dövründə isə Böyük Bulqar dövləti regionun ən güclü dövlətinə çevrildi. VII əsrin ortalarında Kubratın ölümündən sonra bu erkən feodal dövləti daxili çəkişmələr nəticəsində parçalandı. Mənbələrdə bu hadisədən sonra bulqarların bir hissəsinin Asparux xanın başçılığı ilə Dunay boyuna, digər hissəsinin Volqa çayının orta axarı və Kama çayı boyuna köç etdikləri, az bir qisminin isə Şimali Qafqazda qaldığı qeyd edilmişdir. Şimali Qafqazda qalan bulqarlar sonrakı dövrdə balkar və qaraçay xalqlarının etnogenezində əsas rol oynamışlar. VI əsrin ortalarında Şimali Qafqazın şərq bölgələrində digər bir türk etnosunun-sabir(sibir, suvar)tayfalarının əsas etnik siyasi qüvvəyə çevrilməsi baş verirdi. Sabir türkləri çox döyüşkən idilər. Hələ VI əsrin əvvəllərində onlar muzdlu döyüşçülər kimi həm Bizans, həm də Sasani qoşunlarında qulluq edirdilər. Sabirlər 515-ci ildə Sasanilərin Cənubi Qafqazdakı mülklərinə basqın etmiş və nəticədə onlara verilən xəracın miqdarının artırılmasına nail olmuşdular. VI əsrin ortalarında Xəzər dənizindən şimaldakı çöllərdə və Qafqazın şimal-şərq hissəsində Göytürk xaqanlığın təsiri gücləndi. Onların təzyiqi ilə avarlar Şimali Qafqazdan qərbə doğru axışdılar. Avarlar 558-ci ildə sabirləri və bulqarları özlərinə tabe edərək Bizans mülklərinə soxuldular. Həmin il Bizansla bağlanan müqaviləyə görə, Bizans impetoru hər il avar xaqanına bac ödəməli idi. Lakin avarlar az sonra müqavilə şərtlərini pozaraq Bizans mülklərinə yenidən hücum etdilər, VI əsrin 60-cı illərində avarlar Dunay sahili boyunda möhkəmlənib nəhəng dövlət-Avar xaqanlığı yaratdılar.  Avarlar 626-cı ildə Sasani dövləti ilə ittifaqda Bizansa qarşı hərbi yürüş etdilər və Konstantinopola qədər irəlilədilər. Lakin bu zaman Avar xaqanlığında yaşayan tayfalar Bizansın təhriki ilə üsyan qaldırdıqları üçün bu yürüş nəticəsiz oldu. 569-cu ildə Göytürk xaqanlığı avarlarla yenidən mübarizəyə başladı və bütün Şimali Qafqazı özünə tabe etməyə girişdi. İlk öncə Sabir dövləti tabe edildi. Türk xaqanı istəmi həmin vaxt Sasani dövlətini xərac verməyə məcbur etmək üçün ona qarşı müharibəyə başladı. 582-583-cü illərdə isə Bizans mülklərinə yürüş etdi. Bu erkən feodal dövləti VI əsrin sonuna doğru daxili çəkişmələr nəticəsində zəiflədi və parçalanmaya məruz qaldı.
              Bizans və Sasani dövlətləri Şimali Qafqazda yaranmış türk təsirini azaltmağa çalışırdılar. Bizans imperatoru Yustinian Şimal-qərbi Qafqazda, Azov ətrafı bölgədə imperiyanın mövqeyini möhkəmləndirdi. O, 528-ci ildə sabirlərin qüdrətli xaqanı Boarikslə ittifaq bağladı. VI əsrin 50-ci illərində isə bulqar tayfalarını bir-birinin üzərinə qaldırdı.Bizansın bu siyasəti Qafqazın şimal-qərb hissəsində öz mövqeyini VII əsrin 30-cu illərinə qədər qorunmasına imkan vermişdi. Sasani dövləti də IV-VI əsrlərdə Şimali Qafqazın şərq hissəsində baş verən prosesləri diqqətlə izləyirdi. Sasani şahları həm Xəzərsahili bölgələrdə müdafiə divarları və qalalar inşa etməklə Dərbənd və Dəryal keçidlərindən cənuba doğru türk axınlarını durdurmağa çalışır, həm də fürsət düşən kimi bu döyüşkən tayfalarla ittifaqa girərək əzəli rəqibləri olan Bizansa qarşı müharibələrdə onlardan yararlanmağa çalışırdılar.  Türk xaqanları da, öz növbələrində, Bizans-sasani qarşıdurmasından maksimum faydalanırdılar. Onlar gah bu, gah da digər hərbi yardım etmək əvəzində böyük bəxşişlər alır, bəzən də bu dövlətləri davamlı şəkildə xərac ödəməyə məcbur edirdilər. Məsələn, 569-cu ildə İstəmi xaqan Sasani dövlətinə təzyiq göstərmək üçün Bizansla ittifaq bağlamışdı. Bu müqaviləyə əsasən, Çindən Bizansa doğru uzanan və Şimali İrandan keçən”Böyük İpək yolu”nin istiqamətini dəyişərək Mərkəzi Asiyanın şimalından Xəzər dənizinin şimal sahillərinə, oradan da qara dənizin şimal-şərq sahili boyundakı Bizans mülklərinə doğru yönəltmək qərara alındı. Lakin tarixən qərarlaşmış ticarət əlaqələrinin qırılması heç bir tərəfə xeyir gətirmədi və qısa müddətdən sonra siyasi vəziyyətin dəyişməsi ilə ticarət karvanları yenidən ənənəvi marşrutdan istifadə etməyə başladılar. IV-VII əsrlərdə Qafqazın şimalında yaranmış türk dövlətləri bu regionda türk əhalisinin sayının çoxalmasına, türk xalqlarının formalaşmasına səbəb oldu. Qafqazın türk xalqlarının tarixi haqqında sanballı araşdırmaların müəllifi Y.A.Fyodorov qumuqların etnogenezisi haqqında dissertasiya işində arxeoloji, etnoqrafik, antropoloji və yazılı mənbələr əsasında müəyyən etmişdir ki, IV-XIII əsrlərdə türk tayfalarının təsiri ilə Şimali Qafqazda iki türk dilli zona yaranmışdı:Şimali Dağıstanda-qumuqların formalaşdığı bölgə, Şimali Qafqazın mərkəzi dağlıq və dağətəyi bölgəsi, Elbrus dağı önü-qaraçayların və balkarların ilkin vətəni. Bu xalqlar Qafqazın avtoxton, köklü sakinləri idilər. Qafqazda xristianlıq təlimi II-III əsrlərdən yayılmağa başlamışdı. İlk xristian missionerləri  bu regiona II əsrdə Fələstindən, Suriyadan və Kappadokiyadan(Kiçik Asiya)gəlmişdilər. Onlar həm xristianlıq etiqadını, həm də bu dinin müqəddəs kitabı olan Bibliyanı-İncili təbliğ edir, Qafqaz əhalisini bu dinə dəvət edirdilər. Mənbələr II əsrdə Suriya kilsəsinə mənsub missionerlərin Kiçik Asiyanın şərqində, Qafqaz dağlarına doğru ərazilərdə yaşayan əhali içərisində xristianlığı yaydıqlarını qeyd etmişlər.
           İlk xristian missionerlərin Qafqazda fəaliyyətinə Parfiya, sonra Sasani hökmdarları mane olmur, əksinə sığınacaq verir, himayə edirdilər. Çünki, xristian təbliğçiləri bu dövlətin rəqibi olan rəsmi Roma hakimiyyətinə müxalif idilər. Bununla belə, bütpərəstliyin güclü olduğu Qafqazda xristianlığın yayılması ciddi müqavimətlə üzləşirdi. Moisey Kalankatlı Albaniyada ilk xristian təbliğatçılarının-həvarilərin Suriya missionerləri Varfolomey və Faddey olmalarını qeyd etmişdir. Albaniya tarixçisi həvarilərin öz missiyalarını çətinliklə həyata keçirdiklərini və “Artaz(Zəngilanda Bartaz kəndi vardır)vilayətində hökmdar Sanatrukun (Sana-
türkün)qəzəbinə düçar olduqlarını, təqiblərə məruz qaldıqlarını və həvari Faddeyin əzabla öldürüldüyünü”göstərmişdir.   Romanın köməyi ilə III əsrin sonunda erməni şahlığına gəlmiş III Trdat da ilk vaxtlarda xristian təbliğatçılarını qəddarlıqla təqib edirdi.Yalnız 313-cü ildə Milan edikti qəbul edildikdən sonra Romada və onun təsiri altında olan ölkələrdə xristianların təqibi dayandırıldı, xristianlıq ayinlərinin sərbəst şəkildə icrasına rəsmən icazə verildi.314-cü və ya 315-ci illərdə erməni hökmdarı III Trdat da yeni yaranmış vəziyyəti nəzərə aldı, xristianlığı yeganə rəsmi dövlət dini elan etdi. Onun əmri ilə ölkədəki bütpərəst məbədləri dağıdıldı, mülkləri kilsənin ixtiyarına verildi. Bunlardan əlavə, hər bir kənd xristian ruhanisinə 7 pay torpaq sahəsi ayırmalı idi. Qeyd etmək lazımdır ki, erməni tarixinə aid sovet dövründə nəşr edilmiş əsərlərdə, akademik nəşrlərdə Erməni dövlətində xristianlığın rəsmən 314-315-ci illərdə qəbul edildiyi göstərilmişdir. Lakin 2001-ci ildə Ermənistan respublikası xristian liderlərinin, o cümlədən Roma papasının da fəal iştirakı ilə xristianlığın qəbul edilməsinin 1700 illiyini təmtəraqla qeyd etmiş, dünya birliyi də bu saxtakarlığı dəstəkləmişdir.  Erməni şahlığında IV əsrin əvvəlində xristianlığın baş təbliğatçısı Qriqori idi. O, Qeysəriyyədə xristianlığı qəbul etmiş və ilk vaxtlar missionerlik fəaliyyətinə görə ciddi təqiblərə məruz qalmışdı. Erməni şahlığında xristianlıq rəsmi dövlət dini elan edildikdən sonra isə erməni kilsəsinin başçısı olmuşdu.Qriqorinin ölümündən sonrakı dövrdə kilsə başçısı vəzifəsi davamlı olaraq onun nəslindən olanların əlində qalmışdı. Erməni kilsəsinin sonradan dini mübahisələrdə pravoslavlardan və katoliklərdən fərqli mövqe tutması ilə əlaqədar buradakı xristian məzhəbi bu səbəblərdən qriqorianlıq adını aldı. Tiranın dövründə şahla katolikos Yusik arasında münaqişə baş verdi. Münaqişəyə səbəb kilsənin iqtisadi-siyasi təsirinin güclənməsi, xüsusilə də katolikosun mərkəzi hakimiyyətə qarşı çıxan naxararları müdafiə etməsi idi. Şahın əmri ilə katolikosluq Yusikin əlindən alındı, özü də öldürüldü. IV əsrin 50-ci illərində şaha yaxın olan din xadimi Nerses kilsə başçısı oldu. Erməni müəlliflərinin iddialarına görə, 363-cü ildə kilsə başçısı tam müstəqil oldu və katolikos rütbəsi aldı. Lakin bu, o dövr mənbələrindəki faktlarla öz təsdiqini tapmır. Erməni kilsəsi yalnız 551-ci ildə Dvində keçirilən kilsə məclisindən sonra Kosntantinopol patriarxlığı ilə əlaqələrin kəsmiş, öz müstəqilliyini elan etmişdi.
              XX əsrin 80-90-cı illərində qafqazın erkən orta əsrlər dövrünə aid bir sıra tədqiqat əsərlərinin müəllifi rus alimi A.P.Novoseltsev Qafqazda xristianlığın ilk dəfə Albaniyanın Arsak və Uti vilayətlərində yayıldığını göstərmişdir. Albaniyada xristianlığın yayılmasına xüsusi araşdırma həsr etmiş azərbaycanlı alim F.C.Məmmədova da yeni dinin ilk dəfə bu ölkədə rəsmi qəbulunun Milan ediktindən dərhal sonra, 313-cü ildə baş verdiyini, digər tədqiqatçılar isə IV əsrin 30-cu illərində və ya hökmdar Urnayrın hakimiyyətinin ilk dövründə baş verdiyini qeyd etmişlər. Mənbələr həmçinin V əsrin ikinci yarısında Albaniyada hökmdar Vaçenin dövründə xristianlığın qəbul edilməsi haqqında yeni bir fərman verilməsini göstərmişlər. Bu fakt xristianlığın birinci qəbulunun Albaniyada nəticəsiz qalmasını göstərir.VI əsrin başlanğıcında Albaniyanın Sasani dövlətinə qəti tabe edilməsi və atəşpərəstliyin ciddi-cəhdlə yayılması, yerli əhalinin köhnə dini inanclarını qoruyub saxlamaqda israrlı olması xristianlığın ikinci dəfə rəsmi qəbulunun da ciddi nəticə verməməsinə gətirib çıxarmışdı. Gürcüstanda xristianlığın rəsmi qəbulu 337-ci il hesab edilir. Həmin il Kartli hökmdarı Marianın icazəsi ilə xristian missioneri Nino gürcü əyanlarını xaç suyuna salmışdı. Xristianlığın insanları itaət göstərməyə çağırması, hökmdar hakimiyyətinin ilahi iradəyə uyğun olması haqqında moizələr gürcü şahının və əyanların yeni dini həvəslə qəbul etmələrini şərtləndirmişdi.Bu hadisədən sonra Kartlidə hökmdar və əyanlar bütpərəst kahinlərə və məbədlərə məxsus torpaq mülklərinin çox hissəsini zəbt etmək imkanı qazandılar. Məbəd torpaqlarının bir hissəsi və məbədlərin özləri isə xristian kilsəsinin və din xadimlərinin ixtiyarına keçdi. Kartlidə yeni dinin yayılmasına ilk vaxtlar azad əkinçilər ciddi etiraz etmişdilər. Xüsusən ölkənin dağlıq hissəsində əhali bütpərəstlik inanclarını qoruyub saxlamağa çalışırdılar. Yalnız hökmdarın onlar üzərinə cəza dəstələri göndərməsindən sonra xristianlıq sadə xalq içərisində də qəbul edildi. Gürcü mənbələrinə görə, 475-ci ildə Kartli kilsəsinin başçısı katolikos rütbəsi aldı.  Gürcüstanın qərbində, Qara dəniz sahili boyu şəhərlərdə Romanın təsiri ilə xristianlığın yayılması daha tez-IV əsrin əvvəlində baş vermişdi.Lakin Lazikada xristianlığın dövlət səviyyəsində rəsmən qəbulu daha sonrakı dövrə - VI əsrin əvvəlinə aiddir.  Erməni kilsəsi ilk zamanlar(Roma)Bizans kilsəsindən asılı idi. Qriqoridən başlayaraq erməni katolikosları Qeysəriyyədə təsdiq edilirdi. Bunu N.Adons XX əsrin başlanğıcında nəşr etdirdiyi “Ermənistan Yustinian dövründə”adlı əsərində Bizans qaynaqları əsasında xüsusi qeyd etmişdir. Elə buna görə də, müasir erməni tarixçiləri Y.A.Manandyan və S.T.Yeremyanın erkən orta əsrlərin başlanğıc mərhələsində alban kilsəsinin başçısının erməni katolikosları tərəfindən təsdiq edilməsi fikri əsassızdır.  Albaniyada və Kartlidə xristian kilsəsi ilk zamanlar Qüds kilsəsi və Qüds patriarxlığı ilə sıx əlaqədə idi. 340-cı ildən sonra isə qismən müstəqillik qazanmışdır. Əsas kilsə qanunları yepiskopların yığıncağında hökmdarın və iri feodalların iştirak etdiyi məclisdə qəbul edilirdi. 598-ci ildə keçirilən Aquen məclisində həm kilsə ilə dünyəvi hakimiyyət arasında, həm də kilsə xadimlərinin öz aralarındakı qarşılıqlı münasibətlər tənzim edilmişdi. Ümumiyyətlə, Kartlidə və Albaniyada erkən orta yüzilliklərdə dövlətçilik davamlı mövcud olduğu və hökmdar hakimiyyəti güclü olduğu üçün kilsə başçılarının səlahiyyətləri məhdud idi.
              Xalkidonda 451-ci ildə keçirilən Ümumdünya kilsə məclisində Şərqi Roma(Bizans) imperatoru Markianın fəal iştirakı ilə monofizitlik və nestorianlıq məzhəbləri pisləndi. Bundan sonra xristian dinində iki cərəyan:monofizitlər və dioaizitlər arasında dini mübarizəyə güclü təkan verildi.Xalkidon kilsə məclisinin qərarı ilə razılaşmayan erməni və alban din xadimləri kilsə ierarxiyasında Konstantinopol patriarxının aliliyini qəbul etməkdən boyun qaçırdılar. Erməni və alban kilsələrinin nümayəndələri bu məclisdən yarımçıq ayrıldılar.  551-ci ildə Dvində keçirilən kilsə məclisində Bizans kilsəsi ilə əlaqədar tamamilə kəsildi. Bu qərarın qəbul edilməsinə Bizansın Cənubi Qafqazda nüfuzunun artmasından ehtiyat edən və ona hər vasitə ilə zərbə vurmaq istəyən sasani dövləti də yardım etdi. Bundan sonra erməni vilayətində Qriqorian kilsəsinin mövqeyi daha da möhkəmləndi. Mənbələrdə elə o zamandan erməni və alban kilsə başçılarının katolikos adlandırılmasına başlanmışdı. Bu, patriarx və ya arxiyepiskop ali dini rütbəsinə bərabər idi.  V-VI əsrlərdə sasani şahları tabe etdikləri bölgələrdə Bizansın dəstəklən

diyi, sonradan pravoslavlıq adını almış məzhəbi təqib edirdi. Yalnız VII əsrin əvvəlində Cənubi qafqazda Sasani təsirinin zəifləməsi, Bizansın mövqeyinin möhkəmlənməsi fonunda alban kilsəsi və gürcü kilsəsi yenidən Konstantinopol patriarxlığı ilə əlaqəni bərpa etdilər. 607-ci ildə Qafqaz din xadimlərinin Dəbildə(Dvində)keçirilən məclisində gürcü kilsəsi rəsmən erməni kilsəsi ilə bütün əlaqələrini kəsdi. Bu məclisdə alban kilsəsi də Bizansa yaxınlaşmaq yolunu tutdu, xalkidonçuluq prinsiplərini qəbul etdiyini bildirdi.  Alban və gürcü kilsələrinin Bizans kilsəsi ilə bağlı olması ərəb işğalı zamanı öz təsirini göstərdi. Məhz bu cəhət 704-cü ildə Xilafətin alban kilsəsinin müstəqilliyinə son qoymasına səbəb oldu. Sasani imperiyası kimi Ərəb Xilafəti də qafqazda Bizansın təsirini kəsməyə çalışırdı. Ona görə də, Xilafət alban kilsəsini hər fürsətdə Bizans kilsəsi ilə dini rəqabətdə olduğunu bəyan edən erməni kilsəsinə tabe etməyə qərar verdi. Bu da Albaniyanın xristian əhalisi arasında ciddi narazılığa səbəb oldu. Nəticədə alban xristianlarının çoxu onlarla dini ixtilafda olan erməni kilsəsinə tabe olmaqdansa, İslam dinini qəbul etməyi üstün tutdular.  Erməni kilsəsi erməni dövlətçiliyinin çox erkən itirildiyi bir zamanda cəmiyyətin siyasi həyatında mühüm yer tutumuşdu. Sonrakı yüzilliklərdə kilsə təkcə ibadət evi, günahların bağşlanması üçün dualar edildiyi müqəddəs bir məkan deyil, həm də ümumerməni məsələlərin müzakirə edildiyi yerə çevrilmişdi. Kilsə başçısı isə yalnız dini başçı deyil, bütövlükdə ermənilərin ağsaqqalı, baş məsləhətçisi statusunu almışdı.Şimali Qafqazda erkən orta əsrlərdə bütpərəstlik, xüsusən türk axınlarından Sonra Göy Allahı Tenqriyə-Tanrıya inam mühüm yer tuturdu. Bununla bərabər, VI-VII əsrlərdə Şimali Qafqaza bir-birinin ardınca Bizansdan, Albaniyadan, İberiyadan, erməni kilsəsindən xristian missionerlər göndərilirdi. Xüsusən Bizans siyasətçiləri xristianlıqdan bu regionda öz siyasi təsirini genişləndirmək məqsədi ilə, öz sərhədləri yaxınlığında hərbi-dini bufer və ya sədd yaratmaq üçün istifadə edirdilər. Ona görə də Şimali qafqazın Qara dəniz boyu bölgələrdə xristianlıq daha sürətlə yayılırdı. Hələ 325-ci ildə imperator Konstantinin iştirakı ilə Nikeyada keçirilmiş ümumdünya kilsə məclisində Bospor yepiskopu Kadm da iştirak etmişdi. 519-cu ildə keçirilən ümumdünya kilsə məclisində isə Fanaqoryadan yepiskop İohann iştirak etmişdi. Qeysəriyyəli Prokopi Tamanda yaşayan tayfaların xristian qaydaları ilə yaşadıqlarını və 548-ci ildə Yustiniana elçi göndərib onlarda da abazqlarda olduğu kimi yepiskop olmasını istəmişdilər. VI-VII əsrlərdə alanlar, zixlər(adıqlar) içərisində də xristianlıq yayılırdı. Lakin bu dövrdə adıqların əksəriyyəti bütpərəst olaraq qalırdı. Xristianlıq inamları yalnız qara dəniz boyunda yaşayan tayfa əyanları içərisində özünə yer tapırdı. Hunlar və digər türk tayfaları içərisində də xristian missionerləri fəal iş aparırdılar. Suriya müəllifi Zaxari Ritor hunlar ölkəsinə erməni keşişi Kardosun başçılığı ilə 7 din xadiminin getdiyini, 14 il orada xristianlığı təbliğ etdiklərini yazmışdır. VI əsrin ortalarına aid Bizans mənbəsində isə Utiqur hökmdarı Qordanın Konstantinopolda xristianlığı qəbul etməsi haqqında məlumat verilmişdir.  Bütövlükdə isə, Şimali Qafqazda ictimai təbəqələşmə ləng getdiyi üçün xristianlığın sosial bazası da məhdud idi.

